Colosenses 1:1-2 i Colosenses 1:6

LIJE'E SAN PABLO

LINIL'EPOLA' LAPIMAYE
LEFOT'LEPOLTSI LILYA'
COLOSAS

1-2 Tya' ninPablo, nin'apoéstol, alummepa Jesu-
cristo. Tolta'a ixpic'epa LanDios. Illanc', iya'y
falpima Timoteo, alinil'elhuo' imanc' i'huexi Cristo
notmana' litya' Colosas. Imanc' atinca unc'atpimaye.

LanDios cal'Ailli' tipaxnetsolhuo', titoc'itsolhuo’,
tipac'e'etsolhuo’ lolpicuejma'.

3 Als'najtsi'iyi LanDios, ilque i'Ailli' lalPoujna
Jesucristo. Matpalaic'oyi ma' al'nujuaitsilhuo’
imanc'. 4Tolta'alalpanc'mecopalals'najtsi'ipa LanDios
ite litine latcuejpa imanc' tot'huaiyijnyi Jesucristo,
jouc'a alcuejpa tont'ela’ capic'a jahuay lapimaye,
ilne jouc'a i'huexi LanDios. > Anuli tol'huaicoyi
tepi'intsolhuo' ile al c'a li'hueca LanDios jilpe
lema'a. Toliya tol'eyoltsi capic'a. Imanc' joupa
olsina' tipa'a ile al c'a lapi'inyacolhuo'. Illanc'
Iu'ipolhuo’ motquimfleyi al Linca Cataiqui’, ile
Lataiqui' loya'apa al c'a lixpic'epa LanDios. 6 Ile
Lataiqui' icuaita pe lolmana'. Ma' itsiya tipa'a
jilpe. Al ma le'a pe lolmana' imanc', icuaita
jouc'a ni petsi li'a lamats'. Ni petsi loya'ampa
Lataiqui' ipammaita. Ti'hua tixpe'ela’ lan xanuc'
naihuejcopa. Al te'a quitine lolquimf'epa Lataiqui’
tolta'a li'ipa, ti'hua ti'i. Joupa i'ipa colsina' te ts'i'ic'
loya'apa al Linca Cataiqui'. Ite Lataiqui' inescopa
LanDios te ts'i'ic' mitoc'ilhuo’, mipaxnelhuo'imanc'

not'huaiyijmpa. 7 Tolta'a limuc'ipolhuo' lalpima
Epafras. Ilque, illanc' at'eyi lanic' lalapi'imponga’.
Al'huaiyijnyi Epafras.  Litine litsehuo'ma jilpe
illanc' lummepd. Ma' anuli lanic' lo'epa, ile
lalapi'iponga’ Cristo. 8 Malque Epafras lu'iponga’:
“Lapimaye nomana'lilya' Colosas, alinca epenufpa
cal Espiritu Santo. Ti'eyi capic'a.” 9 Lalcuejpd totta'a
alpango'me alsahue'e'me LanDios titoc'itsolhuo’
xonca. Aicalsojtonga'. Ti'hua alsahue'eyi LanDios
ti'ita' acueca' lolpicuejma’, tont'ele ma latenicocoya
cal Espiritu Santo. Tolta'a ti'i'ma colsina' te ts'ipic'a
LanDios. Aimolnesyacu: “Ie laif'epa, ¢ja'ni ac'a o
a'ijjc'a?” Aimi'i'ma oque' lolpicuejma'. 10 Lolt'ejma’
ti'onlcota to li'ejma’ lalPoujna mipa'a fa'a li'a
lamats'. Tolta'a toluyalaico'me. Tont'e'me ma le'a
latenicocoya LanDios. Tolmuj'moltsi imanc' ixanuc'
LanDios. Tonl'e'me al c'a. Imanc' joupa olsina' te
ts'1'ic' lipicuejma’ LanDios, ti'hua tonlimetsaicoyi.
Ti'hua ti'i'ma xonca acueca' ile lolsina'. 11 Mont'eyi
al c'a, LanDios titoc'i'molhuo’, tepi'i'molhuo’
colpujfxi. Ilque cal Cueca’ CanDios juaiconapa
acueca' lo'epa. Ti'e'e'molhuo’ acueca' tolunxajma'.
Tolta'a tolsnet'He lo'iyacolhuo'. Aimolixtuleyacu,
tixojma cunlata tolsnettme. 12 Tols'najtsi'i'me
LanDios, ilque i'Ailli' talPoujna Jesucristo. Joupa
alanc'eponga' lalpicuejma'. Tolta'a anuli jahuay
lapimaye, ilne i'huexi LanDios, altsuflaita jilpe
petsi lopa'a pangay epalc'o’. Alapi'itonga’ cal
c'a lal'huexi.

13 Li'ipa, ma luyalaicoyi to ilniya pe amuf
lilpicuejma’, aiquepalc'o’'innila’. Ma' anuli
lalpincuxepa. Itsiya ituca' aluyalaicoyi. LanDios
luntu'eponga'. Ocuena alcuxenga'. Alcuxenga'li'Hua

LanDios, ilque tetentcocopa, ti'ay capic'a. 14 Matque
li'Hua LanDios al'najcufponga' laljunac'. Toliya LanDios
alimenc'e'ecoponga’ lal'epa lixcay.

15 LanDios, ilque i'Ailli' Jesucristo, aiqui'hudqui.
Aimi'lya mixininyacu. Li'hua timuqui te ts'i'ic'
qui'Ailli'.  Ail'a tilanc'e'ma LanDios lema'a, li'a
famats', lan xanuc', ma tipa'a li'Hua. Toliya ecui'ipa
Cal Te'a. 16Jahuay lixpic'epa LanDios tilajnla’, ti'Hua
ilanc'epa, jahuay lopa'a lema'a, jahuay lopa'a
li'a lamats', ja'ni i'hudqui o aiqui'hudqui. Iine
petsi aiqui'huaquila', ja'ni lo'epa to lan rey, o lan
tsila' capoujnald, o lan tsila' quincuxepa, o ti'hua
litmane, ticuxeyi, jahuay ilniya petsi aiqui'hudquila'
jouc'a petsi li'huaquila', tilanc'epola' ti'Hua LanDios.
Malque itPoujna jahuay. 17 Ai'a tilajm'ma jahuay
ilna'a ilque tipa'a. Ti'hua limane aimetelqueya
lema'a ni li'a famats' ni lopa'a jilpiya. 18 Itque copa'a
aljuac, illanc', nalafotteponga' LanDios, icuerpo.
IIque itsahuenamma, ipanamma pe lomana' li-
manapola’, aimimaconaya. Copa'a Cal Te'a 1i'ipa
tolta'a. Illanc' licuerpo ma' anuli lal'iyaconga',
lapi'iponga’ lalpitine aimijouya. Linca ailopa'a
co'onlcospa. Itque xonca cal Cueca’, jahuay tuliqui.
9 Ixhueya lipicuejma’. Tolta'a LanDios etentcocopa.
Ma' anuli litpicuejma'’. 20 Li'ipa, LanDios icuaj'ma
lilanc'epa. Tolta'a tocomma tifuli'iyoltsi, aimi-
mana' anuli. Ixpic'epa tipac'ela' lafuleya toliya
ummecopa li'Hua timayotsi lancruz, tixcuajaitsi
lijuats’. Totta'a ixanupa lataiqui’, joupa ilijmpa.
Ticuaihuolitine jahuay tetentcoco'ma LanDios. Ja'ni
lema'a ja'ni li'a lamats', ma' anuli tetenlcoco'ma
LanDios.

21 Li'ipa, jouc'a imanc' aimonlejmaleyi LanDios.

Jilpe lolpicuejma' onl'epaj laic' LanDios. Aicolcueca,
onl'epd quixcay. 22 Itsiya a'i.  Tonlejmaleyi
LanDios. Tolta'a lolpicuejma' lepi'ipolhuo’ imanc' pe
no}'hua1ygmpé Jesucristo, ilque lima'ampa itelcopa
]ouca licuerpo, jilpe lipixic', lipecal. +LanDios
ixpic'epa tixinintsolhuo' ma le'a i'huexi ilque.
Ixpic'epa tixinintsolhuo' joupa i'ipolhuo' pangay
c'a lolpicuejma’'. Tolta'a aimitac'uinyacolhuo'
cajunac’, ailopa'a. LanDios tepenuftolhuo’ jilpe
pe lopa‘a.

23 Totta'a lo'iyacolhuo' jami ti'hua tont'e'me
linca Lataiqui', ile loya'apa lixpic'epa LanDios.
Ticuicomma tolfale lolpicuejma’. Tolspic'ete
tolihuejle. Tol'huaicole ile al c'a lapi'iyacolhuo’
LanDios. Lataiqui' lolcuejpa imanc' tinescojma
maliya al c'a. le Lataiqui'lolcuejpa joupa uya'ampa
ni petsi li'a famats'. Jouc'a iya' ninPablo cuya'e'.
Tolta'a laipenic' lainepenufpa.

24 Itsiya tixoqui neta catelma. Ca'nujuaitsilhuo’
imanc'. Cacua: Iita'a laiftelcopa titoc'itsola' laipi-
maye xonca ti'huaiyijnle Cristo.

[llanc' nalafotteponga' LanDios icuerpo Cristo.
Maltelcoyi jouc'a titelma Cristo. Ma tehue'e’ ile
latelcoya. Maltelcoyi panca panca alsuai'niyi ile
latelcoya. Totta'a laif'epa itsiya ma caxingufcojma
catelma jifa'a laicuerpo.

25 Iya' catoc'ila' lapimaye lefot'tepola' LanDios.
Tolta'a lixpic'epa ilque LanDios. Ma' ilque lapi'ipa
laipenic' cuya'ala' Lataiqui' pe lolmana' imanc'
a'l cunc'ijjudio. Lummepa cu'itsolhuo' jahuay
loya'apa litaiqui' LanDios. 26 Cuhualque lipime

cataiqui' loya'apa. Ile li'ipa luyaipa axpe' ca-
mats' emiya lataiqui'. Lan xanuc' muyalaicoyi
lilpepajnya aquilsina' lemiya cataiqui'. Itsiya ilsina'.
LanDios timuc'ila' lixanuc', ilne i'huexi. 27 LanDios
joupa ixpic'epa ti'ita' quilsina' acueca' juaiconapa
ac'a loya'apa, lo'eya, ile lataiqui' li'ipa lemiya.
Ite Lataiqui' tinescolhuo' imanc' a'i cunc'ijudio.
Imanc'li'ipa aicolimetsaijma LanDios. Itsiya Cristo
tipa'a pe lolmana'. Ilque epi'ipolhuo' lolpicuejma'.
Toliya tol'huaicoyi tepenuftsolhuo’ LanDios, tilait-
sufcotolhuo'.

28 Maluya'ayi Lataiqui' alpalaicoyi Cristo.
Jahuay lan xanuc' lu'ila' te ts'i'ic' mi'eyacu ja'ni
tetenlcocola' LanDios lo'epa. LanDios altanc'e'eponga’
lalpicuejma’, totta'a luhualqueyi Lataiqui', almuc'ila'.
Tijoula' almita LanDios: “Toxintsola’ ilna'a lalpimaye,
ilna'a lepenufpola’ Cristo. Joupa i'ipa ixhueya
litpicuejma’. Ailopa'a mehue'ela’.” 29 Toliya ca'ay
canic' juaiconapa. Joupa aipo'nopa laipicuejma’,
cacua: Tama catelma catoc'i'mola’ laipimaye.

Cristo acueca' attoc'i. Lapi'i caipujfxi. Caxingufi
acueca'lo'epa ilque.

2

1 Iya' cacua: Ti'ila' colsina' iya' acueca'
ca'nujuaitsilhuo’ imanc'. Ma' anuli canujuaitsila’
lapimaye nomana' lilya' Laodicea, jouc'a jahuay
locuenaye lapimaye petsi aicalimetsaijma.
Acueca’ quihuejnyoxi, caxahue'e LanDios
titoc'itsolhuo'. 2 Caxa’hue: Tixpi'itsolhuo'
cunlata. Tonl'etsoltsi capic'a. Tolta'a ti'i'ma ma’
anuli lolpicuejma'. Aimolsinyacoltsi to ilne lan
cuanuc'la pe ailopa'a quit'huexi. Tolsim'moltsi

to ilne acueca' ts'it'hueca. Tolcuec'e'me litaiqui'
LanDios. Tolapejna'me nulemma lipime cataiqui’'
li'ipa emipa LanDios. 3 Jilpe ile lipime cataiqui'
alsinna'me jahuay al c'a juaiconapa. Alsinna'me to
jipu'hua acueca’ lipitali. Ja'ni lahueyi ti'ila' Xonca
acueca' ac'a lalpicuejma', o lahueyi ti'ila' xonca
calsina', jilpe lataiqui' alsinna'me jahuay ilna'a.
Tocomma emiya. Lan xanuc' aimicuec'eyi.

4 Laifcuapa tolta'a caxhuelcocolhuo' imanc'.

Cacua: Aga tifel'mi'molhuo’ ilne petsi
tocomma to ac'a lopalaipa, ilne ilsina' te ts'i'ic’
mifel'miyaleyacu. 5 Linca tama aicapa'a
jilpe, tocomma almana' nuli Tocomma
cahuelongilhuo'. Tixoqui neta caxinnilhuo'
tolihuejcoyottsi. Tolmujyi alinca tol'huaiyijnyi
Jesucristo.

6 Joupa imuc'impolhuo' naitsi ilque Jesucristo
talPoujna. Tolta'a olapenufpd. Itsiya camilhuo'
Ma' anuli ti'hua tolihuejco'me. 7 Imanc'
lolpicuejma' joupa ifacaipa Cristo. Itsiya ti'hua
tot'nujuaisle ilque. Tolta'a ti'hua tolfa'e'mottsi
lolpicuejma’. Xonca tolimetsaico'me ma' alinca
lataiqui'" limuc'impolhuo), male lataiqui’
lolapenufpa.  Aimixojyacolhuo’. Juaiconapa
ti'hua tols'najtsi'i'me LanDios.

8 Camilhuo": Tolpo'note cuenna. Ja'ni a'i aga
tileco'molhuo’ ocuenaj comxi. Tifel'mim'molhuo'.
IIne no'epa tolta'a tipalaiyi tocomma atsila'
cataiqui', ma le'a tipa'ayi quiltuca' lilpicuejma'.
Tipalaicoyi liltaiqui' lan xanuc'. Ipic'a tolihuejle
lit'ejma’ lan xanuc' nomana' fa'a li'a amats'. Ite a'i
litaiqui' Cristo.

9 Cacua: Cristo aimehue'e’. Ma' anDios i'epoxi
xans. LanDios y Cristo ma' anuli lilpicuejma’, ix-
hueya. 10 Imanc' joupa epenufpolhuo’ Cristo,
jouc'a aimehue'elhuo'. Ilne locuenaye lomxiye, i te
xonca capi'lyacolhuo'? Ailopa'a capi'iyacolhuo'.
Lan tsila' capaluc' quema'a tama acueca' icueya
litmane, acueca ticuxeyi, Cristo tuliquila' jahuay.
Ticuxela' ilniya.

11 Aimicuicomma mi'enyacolhuo’ circuncidar.
Cristo joupa epenufpolhuo’, tolta'a tocomma
joupa i'empolhuo’ circuncidar. LanDios
tepenuftolhuo'. Linca ailopa'a quetec'elhuo’
lan xanuc' lolpixic'. Imanc' ituca' li'ipolhuo'.
Joupa olpo'nopa lolpicuejma', olatec’'opa lot'epa
a'ijc'a, tolcuanajyoltsi loxahue'epolhuo' lolcuerpo,
aimolihuejcoyi ilta'a. Jahuay petsi lepenufpola’
Cristo, ma' anuli li'ipola'.

12 Lijoupa limapa Cristo emimpa. Imanc'
lepo'impolhuo’ tocomma emimpolhuo' jouc'a.
Lijoupa lemimpa Cristo ipanamma pe lomana'
limanapola'. Imanc' lolipalumma laja' tocomma
olipalumma jouc'a pe lomana' limanapola'.
Imanc' ot'huaiyijmpa LanDios, tolcuayi: “Joupa
imaf'i'inapa Cristo, ipa'anapa pe lomana'
limanapola™; tolta'a jouc'a olmaf'i', tipa'a al
ts'e lolpitine. 13 Li'ipa, imanc' ti'onlcospolhuo'
to limanapola'. Joupa ejac'epolhuo’ ile
lont'epa lixcay. IIniya litiné ti'onicospolhuo’
to lan xanuc' pe ailopa'a quilsefia.  LanDios
aiquimetsaicolhuo' ixanuc'.  Molmana' tolta'a
LanDios imaf'i'inapolhuo’ anuli Cristo. Linca
imanc' y illanc' limenc'e'ecoponga’ jahuay lal'epa
a'ijjc'a. 14 Aicalihuequi locuxepa LanDios, ite

lataiqui' linilijmpa. Toliya ile lataiqui' alcuxeconga',
alacani'enga'. Itsiya aimalcuxecoconayaconga'.
LanDios joupa ilonc'epa, epalts'ingimpa jilpe lancruz.
15 Totta'a acuajmaica imuj'ma xonca acueca'
Cristo. Ilque ticuxela' lan tsila' lapaluc' quema'a,
ilne no'’huapa acueca' lilmane. Li'ipa, ilniya lapaluc’
imuc'i'me te ts'i'ic' LanDios. Itsiya a'i, tihuejcoyi
Cristo.

16 Toliya aimolsuelmot'te'me ilniya nocuapa:
“Aimote'ma ilta'a, aimoxna'ma iliya”. Ni
aimolsuetmot'te'me ilne locuxe'epolhuo’. IIne
ticuxe'elhuo' tont'ele cuenna litiné, ti'ita' ajuic,
ti'ita' cal ts'e mut'1a o ti'ita' itine conxajya. 17Jahuay
ilna'a ti'onlcospa to lipunxahua cal xans. Alj
cuajmaica mimuqui te ts'i'ic' ile al c'a lapi‘iyacola’
LanDios lixanuc'. Itsiya joupa almuc'imponga' te
ts'i'ic’. Ma' ilque Cristo cal C'a. Ilque a'i cunxahua.

18 Aimolihuejco'mola’ pe no'e'epoltsi to
ninaitsi xanuc', ilne ti'oc'eyoltsi juaiconapa.
[Ine naxc'onlingolaipd lapaluc’ quema'a. Jani
tolihuejle, imanc' aimolulijyacu al c'a, ile
lapi'iyacola' lixanuc LanDios. Ma tolta'a ilpic'a
ilniya. Ilne tihuejyi loximpa to al paiyo. Tixinyottsi
acueca' lilpicuejma',  timuc'iyoltsi quiltuca'.
Lataiqui' lomuc'iyalepa aiquimuc'ila' cal Espiritu
Santo. 19 Ilne joupa enajpottsi Cristo, ilque aljuac,
illanc' icuerpo.

Al cuerpo tama tipa'a limef'la licoyuntura
tejonlinala' anuli, ticuicomma lijuac. Ja'ni a'i
ailopa'a co'eya. Tole illanc' licuerpo Cristo, ilque
taljuac altes'minga' illanc' icuerpo. Licuerpo ti'hua
titoqui, ma to LanDios tixpic'e titojla'.

20 Imanc' ja'ni joupa imapolhuo' anuli Cristo,
ja'ni tipa'a ituca' lolpitine, ¢te qui'icopa lot'ejma’' to
lif'ejma’ locuenaye xanuc' nomana' fa'a li'a famats'?
¢Te coluyalaicopa tolta'a? Imanc' tocomma
ailopa'a ile lolpitine. ¢Te colihuejcocopola’ ilne
locuxe'epolhuo'? 21 Tixc'ai'ilhuo': “jAimol'not'me
itta'al jAimolte'me ilque! jAimolitoc'otai'me
mol—laf'me jilcu'hua!” 22 Tlna'a lonescopa
aimicolya. Tihua tijaf'quinghua. Locuaicoya
quitine ailopa'a. Ilna'a lataiqui lan xanuc' tipa'ayi
quilttuca' lilpicuejma'’. A'i tolta'a locuxe'epolhuo’
LanDios. 23 Liltaiqui tocomma juaiconapa
mixingufyi. Naihuejcopa ilna'a lataiqui ilne
quiltuca' tixpic'eyi texc'onlingolai'me juaiconapa,
acueca' ti'oc'eyoltsi, acueca' titel'miyoltsi lilcuerpo.
Tolta'a aimi'eyi lipic'a LanDios. Ilque ipic'a
al'e'moltsi cuenna lalcuerpo, alcuxe'moltsi al c'a.
Jani tolihuej'me ilta'a ituca' cataiqui' ma le'a
tonlt'e'me lipic'a lolcuerpo, ile ticuxe'molhuo’
lont'eyacu.

3

1 Imanc', ja'ni LanDios joupa imaf'i'inapolhuo’
anuli Cristo tolahuele lapi'inyacolhuo', ite lopa'a
lema'a. Jilpe tipa'a Cristo ticutsuya al c'a camane
LanDios. 2 Tol'nujuaisle lopa'a lema'a, a'i lopa'a fa'a
li'a tfamats'. 3 Imanc' molmana' a'i to li'ipa. Joupa
imapolhuo', i'ipa ats'e lolpitine. Jilpe pe lopa'a
LanDios tipa'a Cristo imaf'i'. Ma to ilque lipitine,
tolta'a lolpitine. Linca itsiya aicolsina' nulemma
te ts'i'ic' ite lolpitine. Tocomma emiya. 4 Matque
Cristo alpitine. Litine timujxoxi Cristo, imanc'
jouc'a jahuay lixanuc' tolmuj'moltsi. Jilpe litine

alinca tixinnim'me acuajmaica te ts'i'ic' ile lalpitine.
Alsim'monga' joupa i'epa pangay c'a lalpicuejma’.
Al'onlcotonga' to Cristo.

> Toliya, ma molmana' fa'a li'a tamats' tol'e'moltsi
cuenna. Iliya lolcuerpo tolcuxele. Tihuejcotsolhuo’
lolmane', lot'mitsi', jahuay ite lolcuerpo. Camilhuo':
Aimolahue'mola’ cacal'no', aimot'e'me al xujc'a,
aimolahuelojm'mola’ lacal'no' molsuico'mola’,
aimoljanaj'me lixcay, aimot'e'moltsi to ilniya petsi
aimicuayacu: “Joupa tipa'a”. Ilne ma ti'hua
tehueyli xonca. Ja'ni tolta'a lol'ejma' LanDios
ti'onticolhuo' to ilniya naihuejpa locuenaye
candiosla'. 6 Petsi tolta'a lit'ejma' LanDios tixtuc'ola’,
titel'mila’.

7 Li'ipa ailopa'a al ts'e lolpitine, imanc'
tont'eyi tolna'a. Tolta'a tonluyalaicoyi lapajnya.
8 Itsiya tolpo'note lolpicuejma'’, aimonl'econa'me
to li'ipa, aimolixtutsai'me, aimolixtule'me,
aimolahue'me mont'e'mola’ quixcay loif'as
xanuc', aimolnesco'mola' a'ijc'a, aimolnesc'e'e'mola’
cataiqui', aimi'i'ma totta'a lolnesyacu.

9 Aimotfel'mi'mottsi. Imanc' aimi'iya
mot'onticoyacoltsi to li'ipa. Joupa olpo'nopd lafane
colpicuejma'. Olpo'nopd li'ejma’ itiya. 10 Joupa
olspic'epd tolihuejle al ts'e lolpicuejma'.  Ihya
lolpicuejma' ti'hua tilajmna'ma. Tijoula' ti'onlcota
to lipicuejma’ LanDios. Ilque Nolanc'enapa al ts'e
lolpicuejma'. Tolta'a iliya lalpicuejma' aimehue'eya.
LanDios lipicuejma’ aimehue'e’. Tolta'a ti'i'ma
illanc' lalpicuejma' aimalahue'eyaconga'.

11 Tine petsi tipa'a al ts'e lilpicuejma’, aiminesy-
acu: “Iya' ninjudio, ilque a'l. lque agriego, ninaitsi

xans.” Aiminesyacu: “Iya’ joupa al'empa circunci-
dar, ilque a'i. Ilque LanDios aimepenufya.” Aimi-
nesyacu: “Ilque aiquimuxejma”; o “Ilque xonca
atonno”; o “Itlque amozo, i'huexi tipoujna”; o “Itque
ailopa'a quipoujna, quituca' ticuxeyoxi”. Ilne petsi
al ts'e lilpicuejma' tixim'moltsi ma' anuli. Xonca
ti'nujuaisyi Cristo, ilque lepenufpola' jahuay ilniya
ja'ni ti'huaiyijnyi.

12 Imanc' joupa i'huijf'epolhuo’ LanDios.
Imanc' i'huexi ilque, ti'elhuo' capic'a. Toliya
tolsintsola' to acuanuc'la lolpimaye, tolpalaic'otsola'
al c'a, aimotl'e'e'moltsi tsila', aimol'nof'e'e'motltsi.
Tolsnet'He lo'epolhuo’. 13 Aimolixtuc'o'mottsi. Ja'ni
a'ijc'a li'epolhuo’, tolimenc'e'eco'moltsi. LalPoujna
joupa imenc'e'ecopolhuo’ lont'epa, ma' anuli
tolimenc'e'eco'mottsi.

14 Mont'eyi jahuay tolna'a jouc'a tont'etsoltsi
capic'a ma to mi'eyi lapimaye. Tolta'a lonl'epa
al c'a tetenlcoco'ma LanDios. Ja'ni aimol'eyacoltsi
capic'a tixim'molhuo' to tehue'elhuo'. 15 LanDios
jjoc'icopolhuo’ tipac'e'etsolhuo’ lolpicuejma’' Cristo.
Camilhuo Tolmajncole tolta'a. Malta'a lipic'a
LanDios. Ijoc'ipolhuo' ti'itsolhuo' to anuli cal
xans. Ti'onlcotsolhuo' to anuli al cuerpo. Jouc'a
tols'najtsi'ite LanDios.

16 Anuli anuli tol'nujuaisle litaiqui' Jesucristo.
Tolihuejle jahuay. Tolta'a tepi'im'molhuo’
lolpicuejma' tolmuc'i'motltsi. Tolsc'ai'itsoltsi ti'ila' ac'a
lont'eyacu. Tolpalaic'ocotsoltsilan salmo, lan himno,
lan alabanza. Imanc' tolapenufyi lotoc'ipolhuo’
Cristo.  Toliya jilpe lolunxajma' tolunac'co'me
LanDios. 17 Ja'ni tolpalaiyi, ja'ni tont'eyi canic/,
jahuay lont'epa, ma mont'eyi tol'nujuaisle talPoujna

Jesus lipuftine. Tols'najtsi'ite LanDios cal'Ailli'. Ttque
tepenufta lols'najtsi'ipa, tol'huaiyijnyi Jesus.

18 Imanc' unc'apenoye, tolihuejcotsola’
lolpe'ailli. Tolta'a ticuicomma lonl'eyacu imanc'
not'huaiyijmpd 1atPoujna. 19 Imanc' unc'ape'ailli,
tonl'etsola' capic'a lolpenoye. Aimolcuxenai'mola'.
20 Tmanc' unc'a'uhuay, tolihuejcotsola' lot'ailli.
Tont'ele jahuay loxc'ai'ipolhuo'. Tolta'a tetenima,
imanc' not'huaiyijmpa tatPoujna.

21 Imanc' unc'a'ailli, aimolsc'ai'ot'ti'mola’
juaiconapa lolnaxque'. Jani tolsc'ai'ot'litsola’
aimixnet'lyacu. Titafquecola'. 22Imanc' unc'imozo
tolihuejcotsola’ jahuay loxc'ai'ipolhuo’ lolpoujnald

nomana' fa'a li'a lamats'.  Aimol'onlico'moltsi
to lan xanuc' petsi oque' lilpicuejma'. Iine

ti'e'me canic' ma le'a mehuelongila' lilpoujna.
Tijoula' aimi'econayi. Tolspaic'ele LanDios. Tolta'a
aimotfel'miyacola' lolpoujnald. 23 Jahuay lon}'eyacu
tixoj'ma cunlata tonl'ele. Tol'nujuaitsa ma
molihuejcola’ lolpoujnald, ilne axanuc', xonca
tolihuejcoyi lalPoujna. 24 Imanc' joupa olsina'
ti'najtsetolhuo’ tatPoujna. Itque tepi'itolhuo’ al tijca,
tepi'itolhuo’ col'huexi. Imanc', ma Cristo olPoujna,
tolihuejcote itque. 25 Tol'nujuaitsa: Ilne pe no'epa
a'ij lijca jouc'a tipa'a lapi'inyacola'. Ma to li'epa ma
tolta'a tepi'innola’ quiljunac'. LanDios tixinnila' ma'
anuli jahuay. IIne lapoujnald, ja'ni a'ijc'a lo'epa,
jouc'a tepi'innola’ quitjunac'.

4

1 Imanc' unc'apoujnald aimolatets'i'mola’
lolmozd. Tol'etsoltsi ljca lot'ejma'. Tolmujtsoltsi



Colosenses 4:2 xiii Colosenses 4:10

al c'a lolpicuejma'. Joupa olsina', a'i ma le'a ilniya
jouc'aimanc', tipa'a lolPoujna jilpe lema'a.
2Jahuay imanc' ti'hua tolpalaic'ote LanDios, aim-
ixojtolhuo'. Tihua tols'najtsi'ite LanDios. 3 Ma
molpalaic'oyi LanDios tolsahue'e'me altoc'itsonga' il-
lanc'. Lapi'itsonga' lane luya'ale Lataiqui' ile
lopalaicopa Cristo. Linca luyaipa quitine li'ipa
emiya, itsiya a'i. Male lataiqui' caifnuya'apa iya'.
Toliya al'nolimpa, altats'iya fa'a. 4 Ja'ni LanDios
lapi'itsonga' lane luya'ale, alinca ca'econa'ma ile
laipenic'. Cu'iyale'ma ma' acuajmaica ile lataiqui'.

5 Ma motmana' petsi ilne a'i capimaye, tolspic'ele
al c'a te ts'l'ic' lont'eyacu, lolpalaicoyacu. Itine
itine tipa'a al c'a lonl'eyacu. Ne', tonl'ele tolta'a.
6 Ma molpalaic'oyoltsi tol'nujuaitsa lalPoujna
litoc'ipolhuo’, lipaxnepolhuo'. Ti'ila' loltaiqui' ma
latenicocoya lataiqui’, a'i ninaitsi cataiqui'. Tolta'a
LanDios tepi'i'molhuo’ lolpicuejma’, toltalai'e'mola’
jahuay.

7-8 Cumme'ma Tiquico. Ticuaitsi jilpe pe lolmana'
ilque tu'itolhuo' te ts'i'ic' laifnuyaicopa. Iique
Tiquico acaipima. Aiquenajyoxi, ti'hua ti'ay lanic'.
Ma' anuli al'eyi lipenic' alPoujna.

Cacua: Cumme'ma ti'ila' quixina' te ts'i'ic'
molmana'.  Tixpi'itsolhuo' cunlata. 9 Tiquico
tiyejmale'me Onésimo. Juaiconapa al'huaiyijnyi
ilque lacalpima. Ilque olpilya' xans. Iine tu'itolhuo’
jahuay lo'ipa fa'a.

10Tinonilhuo' Aristarco, iya' itque attats'emponga’
anuli. Tinonilhuo' Marcos. Ilque ipepo Bernabé.
Olsina' te ts'i'ic' lolpalaic'ocoyacu Marcos. Joupa
u'impolhuo’. Ja'ni ticuaitsi jilpiya tolapenufle.

11 Tinonilhuo' Jesus, ilque tacui'impa Justo. Petsi lan
xanuc' judio no'huaiyijmpa Cristo, ma le'a ilniya
latejmale. Malejmaleyi al'eyi canic'. Luya'ayi te
ts'i'ic' mitsuflaiyacu pe locuxeyopa LanDios. Iine
lixpi'ipa neta.

12 Tinonilhuo' Epafras, ilque olpilya' xans, imozo
Cristo. Acueca' ti'nujuaitsilhuo’. Tocomma joupa
tipanno lunxajma'. Itine itine tixahue'e LanDios
titoc'itsolhuo’, tixhuai'nitsolhuo' lolpicuejma'.
Aimolpai'imoltsi.  Itine itine ti'ila' colsina' te
ts'''ic' lipic'a LanDios, ti'hua tonl'e'me tolta'a.
13 Nimetsaijma Epafras li'ejma’. Aixina' acueca’'
titel'miyoxi, titoc'itsolhuo' imanc' nolmana' jitpe
litya' Colosas. Ma' anuli ti'nujuaitsila’ lapimaye
nomana' lilya' Laodicea, jouc'a nomana' lilya'
Hierapolis.

14 Tinonilhuo' Lucas lacalpima, ilque lin'ehuale
cafxi. Jouc'a Demas tinonilhuo'.

15 Lapimaye nomana' litya' Laodicea, ilne Ninfa
y lapimaye nafot'tepoltsi lejutl, ilniya tolmitsola':
“Pablo tinonilhuo™.

Ita'a  colje'e  tolsuef'itsola’ lapimaye.
Tijoula' toluyai'ele pu'hua Laodicea. Jouc'a
tixhuef'quintsa mefot'leyoltsi lapimaye. Ie
lilie'e lapimaye nomana' Laodicea, tolahuetsa
tolsuef'itsola' lapimaye mefot'teyoltsi jilpe Colosas.

17 Tolpalaic'otsa Arquipo. Tolsc'ai'itsa, tolmitsa:
“LalPoujna joupa epi'ipo’ lopenic'. Ti'hua to'ela’ ite
lanic'. Topo'nota' lopicuejma’ tanant'ita'.”

18Tya' ninPablo canonilhuo'. Tolta'a ma laimane
quinili fa'a: “NinPablo”. Aimalimenc'eco'ma.
Al'nujuaisla’ alfi'iya fa'a.

Titoc'itsolhuo’, tipaxnetsolhuo' LanDios.

